
Cyflwyniad i’r Damhegion

	1
	5:33- 39
	Ffyrdd Newydd y Deyrnas

	2
	6:27 – 49
	Darlunio’r Rheol Aur

	3
	8:1- 15
	Yr Heuwr a’r Had

	4
	10:25 – 37
	Y Samariad Trugarog

	5 
	12:13 – 34
	Lle Eiddo Bydol

	6
	14:15 – 24
	Y Wledd Fawr

	7
	15:1 – 32
	Colli a Ffeindio

	8
	18:1 – 8 
	Gweddi Ffydd

	9
	19:11 – 27 
	Y Brenin yn Ymddiried


Cyflwyniad i ddamhegion Iesu

Diffiniad cyfarwydd i ddameg ydy ‘stori ddaearol gydag ystyr nefol’.  Efallai fod y diffiniad yn help i rai ond mae’n gallu bod yn gamarweiniol:

i. Mae’n awgrymu bod Iesu, yn ei ddysgeidiaeth, yn siarad am fywyd mewn byd arall, y byd nefol – dim yn y byd hwn.

ii. Mae hefyd yn awgrymu bod rhaid cael rhyw wybodaeth gyfrinachol, fydd yn ei gwneud yn bosibl i ni fynd heibio’r ddameg a deall beth yn union roedd Iesu yn ei feddwl.

Mae’r ddau syniad yma yn hollol ffals, er bod llawer o Gristnogion wedi hoffi meddwl bod mwy i ddysgeidiaeth Iesu na’r hyn sy ar yr wyneb.  Mae damhegion Iesu yn fyr ac yn syml.  Maen nhw’n dod yn fyw oherwydd eu bod yn cyfleu neges ddwys mewn modd syml.  Ffordd o siarad sy’n esbonio’r pwynt mae Iesu’n ceisio’i wneud ydy dameg.

Tri dosbarth

Yn gyffredinol, mae modd rhoi’r damhegion mewn tri dosbarth:  y gwir, y stori a’r darluniau.

· Y ddameg wir – darlun wedi ei gymryd o fywyd bob dydd ac mae’r wers yn cael ei derbyn yn fyd-eang.  Enghreifftiau o’r ddameg wir ydy’r ddafad sy’n cael ei gwahanu oddi wrth y praidd (Luc 15:4 - 7), neu’r darn arian oedd ar goll yn y tŷ (Luc 15:8 – 10).

· Dameg ar ffurf stori  - digwyddiad arbennig yn y gorffennol sy’n canolbwyntio ar un person – y fforman craff lwyddodd i sicrhau dyfodol iddo’i hun ar ôl gwastraffu eiddo ei feistr (Luc 16:1 – 9), a’r barnwr a weinyddodd gyfiawnder yn y diwedd yn dilyn ple gwraig weddw (Luc 18:2 – 8).

· Darluniau – storïau sy’n rhoi enghraifft sy’n mynd i gael ei gopїo; mae dameg y Samariad Trugarog (Luc 10:30 – 37) yn gorffen gydag anogaeth, ‘Cer dithau a gwna’r un fath’. 

Gor‑ddweud

Er bod y damhegion yn sôn am fywyd bob dydd, dydyn nhw ddim bob tro yn portreadu digwyddiadau normal bywyd bob dydd.  I’r gwrthwyneb, rydyn ni weithiau yn dod ar draws gor‑ddweud ac ymddygiad annisgwyl.  Mae maddau’r swm anferth o ddeg mil talent (Mathew 18:24 – 27), y ffaith bod pob gwestai wedi gwrthod gwahoddiad i wledd (Luc 14:18) yn awgrymu defnydd o or‑ddweud.  Weithiau, er enghraifft gyda’r goruchwyliwr anonest (Luc 16:1 – 8), mae’r arwr yn cael ei synnu.  Mae’r dulliau hyn o or‑ddweud, serch hynny, yn eithaf penodol.  Does dim unrhyw enghreifftiau o chwedlau lle mae anifeiliaid yn siarad neu goed yn canu yn digwydd yn namhegion Iesu!

Nid alegorïau, lle mae pob enw, lle neu nodwedd yn un symbolaidd ac yn gofyn am ddehongliad ydy damhegion Iesu.  Mae’r damhegion yn defnyddio trosiadau a chymariaethau, ond dydyn nhw byth yn bell iawn o realiti.  Storïau ydyn nhw, sy wedi eu cymryd o’r byd yr oedd Iesu’n byw ynddo.  Cafodd y storïau eu hadrodd er mwyn cyfleu gwirionedd ysbrydol.

Y prif reswm

Mae llawer o ddadlau wedi bod dros y canrifoedd ynglŷn â rhesymau Iesu dros addysgu mewn damhegion.  Mae sawl rheswm sy’n werth eu hystyried.

i. Mae prif reswm Iesu dros addysgu mewn damhegion yn eithaf amlwg; roedd yn eu defnyddio er mwyn egluro neu esbonio.  Ydych chi’n gallu ffeindio gwell esboniad o gariad Duw na dameg y mab afradlon?  Mae rhai o ddamhegion Iesu yn amlwg yn ddamhegion sy’n rhoi esiampl a does dim angen unrhyw esboniad arnynt.

ii. Gwnaeth Iesu hi yr un mor glir ei fod weithiau yn addysgu drwy ddamhegion er mwyn cuddio’r gwirionedd oddi wrth y rhai oedd yn elyniaethus.  Gweler Luc 8:9 – 10.  Drwy ei ddamhegion, roedd Iesu’n gallu addysgu am ei deyrnas yn gyhoeddus, ond doedd cynrychiolwyr yr Ymerodraeth Rufeinig ddim yn gallu dod o hyd i unrhyw beth bradwrus yn yr hyn roedd e’n ddweud.

iii. Trydydd rheswm dros addysgu mewn damhegion oedd diarfogi’i wrandawyr er mwyn i’r gwirionedd dreiddio drwy eu hamddiffynfeydd.  Enghraifft berffaith yma ydy dameg y mab afradlon.  Adroddodd Iesu’r ddameg er mwyn treiddio drwy amddiffynfeydd y Phariseaid ac athrawon y gyfraith sydd i’w gweld mor amlwg yn yr hanes fel y brawd hynaf.

iv. Pedwerydd rheswm dros ddefnyddio damhegion oedd er mwyn helpu’r cof; gan fod gwrandawyr Iesu’n diogelu’i wersi drwy eu cofio, roedd elfen gofiadwy’r damhegion yn ddefnyddiol iawn.

Y prif wirioneddau

Wrth geisio deall ystyr y damhegion, efallai bydd rhai cwestiynau’n ddefnyddiol:

· Beth ydy’r prif wirionedd y mae Iesu’n ceisio’i gyfleu?

Chwiliwch am yr ergyd ar ddiwedd y stori.

· Beth sy’n cael ei ddweud mewn iaith uniongyrchol?  Mewn dameg, mae’r hyn sy y tu fewn i ddyfynodau yn arbennig o bwysig.

· Beth sy’n cael fwya o le yn y stori?  Fel arfer prif bwynt y ddameg sy’n cael fwya o le.

· Beth oedd ystyr y ddameg i’r bobl glywodd hi gyntaf o geg Iesu?  Dim at ddarllenwyr modern y cyfeiriodd Iesu ei ddamhegion ond at gynulleidfa o Iddewon y ganrif gyntaf.  Mae i’r damhegion fywyd ac ystyr newydd pan fyddwn ni’n ceisio’u deall fel y byddai cynulleidfa wreiddiol Iesu wedi gweld pethau.

Y damhegion fel y mae Luc yn eu cofnodi

Mae’r damhegion yn y gyfres hon yn dod o efengyl Luc.  Byddwch yn gweld bod dwy thema - edifeirwch ac achubiaeth yn amlwg.  Mae Luc yn portreadu diddordeb Iesu yn yr alltud, y tlawd, y colledig, a’r dirmygedig.  Mae Luc yn esbonio’r thema yn y geiriau, ‘Dw i, Mab y dyn, wedi dod i chwilio am y rhai sy ar goll, i’w hachub nhw.’ (19:10).  

Mae’r pwyslais ar y modd y mae Iesu’n caru’r tlodion yn cael ei wneud yn amlwg yn nameg y wledd fawr (14:15 – 24).  Mae’r gwahoddedigion i gyd yn gwneud esgusodion ac yn gwrthod dod, ond mae’r tlodion, yr anabl, y deillion a’r cloffion i gyd yn cael dod yn eu lle achos, ‘roedd e eisiau i’r tŷ fod yn llawn’.  Mae Luc yn disgrifio Lasarus yn fanwl iawn; roedd ‘briwiau dros ei gorff i gyd’ a  ‘roedd, yn disgwyl am unrhyw sbarion bwyd oedd yn cael eu taflu gan y dyn cyfoethog! Byddai cŵn yn dod ato ac yn llyfu'r briwiau agored ar ei gorff’ (16 – 21).  Cafodd Lasarus ei gario gan angylion i’r nefoedd; bu farw’r dydd cyfoethog ac aeth i uffern.  Mae’r cyfoethog yn cael eu rhybuddio i ddod i edifarhau ac i gredu.  Roedd y dyn cyfoethog, a adeiladodd ysguboriau mwy ar gyfer ei gnwd mawr, yn rhoi ei ffydd mewn cyfoeth daearol, nid yn Nuw.  Mae pobl yn cael eu hannog i fyw, nid er eu mwyn ei hunain ond er mwyn eraill ac i Dduw, gan ufuddhau i’r gyfraith frenhinol, ‘ I garu yr Arglwydd dy Dduw ac i garu dy gymydog fel ti dy hun’.

Themâu Eraill

Mae Luc hefyd yn tynnu sylw yn namhegion Iesu at nifer o themâu allweddol.

· Ffyddlondeb – gweler Luc 17:7 – 10

· Teyrngarwch – gweler Luc 19:11 – 27

· Gweddi – gweler Luc 11:5 – 8, 18:1- 8 a 18:9 – 14

· Yr Ysbryd Glân – gweler Luc 11:11 – 13 

Roedd Iesu’n gyfarwydd â bywyd dynol ym mhob dull a modd.  Roedd yn gyfarwydd â bywyd y ffermwr, y pysgotwr, yr adeiladwr a’r masnachwr. Roedd hefyd yn gyfarwydd â phroffesiwn y gweinidog cyllid, y barnwr, y casglwr trethi a’r rheolwr ystadau.  Roedd e’n gyfarwydd â’r Phariseaid ac arbenigwyr y gyfraith.  Roedd Iesu’n gartrefol ar bob lefel gymdeithasol ac roedd yn gallu gweinidogaethu i bawb yn ddiwahân waeth beth fo’u statws, hyfforddiant neu alwedigaeth.  Drwy gyfrwng damhegion, daeth Iesu â neges achubiaeth i bawb, gan alw ar ei wrandawyr i edifarhau a chredu.  Heriodd y rhai oedd yn credu i roi eu ffydd ar waith, ac anogodd ei ddilynwyr i fod yn wyliadwrus.

